Թեմա 8՝ Տվյալներից դեպի որոշում և ռազմավարական հաղորդակցում
Մոդուլ՝ Տվյալների հետ աշխատելու գրագիտություն և հետազոտական հմտություններ
Տևողություն՝ 45 րոպե
Դասի հերթականությունը՝ 8 (ութ դասից)
Նպատակ
Այս ամփոփիչ դասի նպատակն է զարգացնել սովորողների՝ իրենց վերլուծությունները և փաստարկները համոզիչ, գործնական առաջարկությունների փոխակերպելու կարողունակությունը։ Սովորողները կյուրացնեն, թե ինչպես համապատասխանեցնել իրենց ուղերձն ու տվյալների ներկայացումը՝ ելնելով լսարանի (շահագրգիռ կողմերի) առանձնահատկություններից՝ այդպիսով կարողանալով նախաձեռնել տվյալների վրա հիմնված իրական փոփոխություններ։
Վերջնարդյունքներ
Դասի ավարտին սովորողը՝
· Նույնականացնում է կոնկրետ խնդրի առնվազն երեք հիմնական շահագրգիռ կողմ (օրինակ՝ աշակերտներ, ուսուցիչներ, տնօրինություն)։
· Բարդ վերլուծական տվյալները մեկնաբանում և ներկայացնում է պարզ, հասկանալի և համոզիչ ուղերձների տեսքով։
· Համապատասխանեցնում (շրջանակում) է նույն տվյալների ներկայացումը երկու տարբեր լսարանների համար՝ կիրառելով էթիկական հաղորդակցության սկզբունքները։
· Ձևակերպում է տվյալների վրա հիմնված SMART (Հստակ, Չափելի, Հասանելի, Արդիական, Ժամանակային) առաջարկություն։
Ակնկալվող գիտելիք
Դասի ավարտին սովորողը գիտակցում է՝
· «Շահագրգիռ կողմ» (stakeholder) հասկացության էությունը և նրա կարիքները ըմբռնելու կարևորությունը։
· Ինչպես է տվյալների «շրջանակումը» (framing) ազդում որոշման ընկալման վրա (օրինակ՝ «70% հաջողություն» vs «30% մարտահրավեր»)։
· Ինչ է «գործողության կոչը» (call to action) և դրա ձևակերպման սկզբունքները՝ հիմնված տվյալների վրա։
· Ինչ է տվյալների պատմությունը (data storytelling)՝ որպես տվյալների, վիզուալ պատկերների և պատումի համադրություն։
Գործնական առաջադրանքներ
Առաջադրանք 1. «Ո՞ւմ համար է այս տվյալը» (10 րոպե, մակարդակ՝ պարզ-միջին)
Քայլ 1. Սցենարի ներկայացում
Ուսուցիչը ներկայացնում է իրավիճակ. «Մեր դպրոցի ճաշարանի թափոնների (չօգտագործված սնունդ) ծավալը վերջին ամսում աճել է 25%-ով։ Մենք հավաքել ենք տվյալներ, վերլուծել դրանք և բացահայտել, որ ամենաշատը թափվում է չորեքշաբթի օրվա մատուցվող ուտեստը»։
	Շահագրգիռ կողմի տեսակը
	Կենտրոնական հարցը
	Ի՞նչ տեսակի տվյալ է պահանջում

	Որոշում կայացնող (օր․ տնօրինություն)
	Որքա՞ն է ֆինանսական կամ ռեսուրսային կորուստը։
	Քանակական (ֆինանսական, արդյունավետություն)։

	Ազդվող կողմ (օր․ աշակերտներ)
	Ինչպե՞ս է փոփոխությունը ազդում իմ հարմարավետության/բավարարվածության վրա։
	Որակական (կարծիքներ, դժգոհության %) և քանակական (համ)։

	Իրականացնող կողմ (օր․ անձնակազմ)
	Որքա՞ն աշխատանքային ծանրաբեռնվածություն կավելացնի այս որոշումը։
	Քանակական (ժամանակ, ծախս, ջանք)։


Քայլ 2. Շահագրգիռ կողմերի քարտեզագրում
Տվյալների վրա հիմնված որոշում կայացնելու համար անհրաժեշտ է հասկանալ, թե ո՛վ է ազդելու կամ ազդվելու փոփոխությունից։ Մեր եզրակացության հաջողությունը կախված է նրանից, թե որքանով ենք հաշվի առնում նրանց կարիքներն ու մտահոգությունները։
Խմբերը 3 րոպեում գրատախտակին առանձնացնում են բոլոր հնարավոր շահագրգիռ կողմերին։
· Օրինակներ՝ Տնօրինություն, աշակերտներ, ծնողական խորհուրդ, ճաշարանի անձնակազմ, մատակարար։
Քայլ 3. Կարիքների վերլուծություն - խմբերն ընտրում են 2 կողմ (օրինակ՝ տնօրինություն և աշակերտներ) և 1 նախադասությամբ ձևակերպում, թե ինչն է նրանցից յուրաքանչյուրի համար առաջնային։
· Տնօրինության համար առաջնային է՝ ֆինանսական կորուստը, դպրոցի բարի համբավը։
· Աշակերտների համար առաջնային է՝ սննդի համային որակները, սպասարկման արագությունը։
Առաջադրանք 2. «Հարմարեցրու ուղերձդ» (20 րոպե, պարզ-միջին)
Քայլ 1. Տվյալների տրամադրում - Ուսուցիչը տրամադրում է ամփոփ վերլուծություն.
· Տվյալ 1 (քանակական) - Թափոնների 25% աճը հավասարազոր է ամսական 150,000 դրամի ֆինանսական կորստի։
· Տվյալ 2 (որակական) - Հարցումը փաստում է, որ աշակերտների 60%-ը «չի ընդունում» չորեքշաբթիի ուտեստը։
Քայլ 2. Ուղերձի մշակում - Խմբերը պետք է մշակեն երկու տարբեր հաղորդակցային մոտեցում (կարող է լինել A4 թղթի վրա)՝ յուրաքանչյուրը մեկ շահագրգիռ կողմի համար (օգտագործելով Առաջադրանք 1-ի կողմերին)։
· Ուղերձ տնօրինության համար (զգուշավոր/ֆինանսական շրջանակ):
· Վերնագիր - «Մարտահրավեր. Ճաշարանի ռեսուրսների կառավարման վերանայման անհրաժեշտություն. Ամսական 150,000 դրամի կորուստ»։
· Տեսողական - Սյունակային դիագրամ, որը պատկերում է կորցված գումարի աճը։
· Հիմնական կետեր - Շեշտադրել ֆինանսական կորուստը և ռեսուրսների ոչ արդյունավետ կառավարումը։
· Ուղերձ աշակերտների համար (Դրական/Ներգրավման շրջանակ):
· Վերնագիր - «Փոխենք ճաշացանկը. Ձեր կարծիքը որոշիչ է»։
· Տեսողական - Շրջանաձև դիագրամ, որն ընդգծում է, որ աշակերտների մեծամասնությունը (60%) դժգոհ է չորեքշաբթիի ուտեստից։
· Հիմնական կետեր - Շեշտադրել նրանց կարծիքի կարևորությունը և ավելի ընդունելի այլընտրանքներ քննարկելու հնարավորությունը։
Քայլ 3. Ներկայացում - 1-2 խումբ ներկայացնում է իրենց մշակած տարբերակները՝ հիմնավորելով շեշտադրումների փոփոխության պատճառները։
Առաջադրանք 3. «SMART գործողություն» (10 րոպե, միջին)
Քայլ 1. Որոշման ձևակերպում - Հիմնվելով վերլուծության վրա՝ խմբերը պետք է ձևակերպեն մեկ կոնկրետ, չափելի առաջարկ (SMART)։
Քայլ 2. Գրառում:
· Ոչ արդյունավետ ձևակերպում: «Պետք է բարելավել ճաշարանի սնունդը»։
· Արդյունավետ ձևակերպում (SMART): «(S) Փոխարինել չորեքշաբթի օրվա ուտեստը աշակերտների կողմից առաջարկված երկու նոր տարբերակներից մեկով։ (M) Անցկացնել 2 շաբաթ փորձնական շրջան և չափել թափոնների ծավալը։ (A) Նոր բաղադրատոմսերը համաձայնեցված են ճաշարանի հետ։ (R) Նպատակն է նվազեցնել թափոնները։ (T) Արդյունքները գնահատել 2 շաբաթ անց»։
ԿԱՄ ԹԵՄԱ 8-ի ԱՌԱՋԱՐԿՎՈՂ ՄՅՈՒՍ ՏԱՐԲԵՐԱԿԸ՝ ՏԵՍ ՓԱՍՏԱԹՂԹԱՅԻՆ ՓԱԹԵԹԸ
Ուսուցչի դերը
· Տրամադրում է իրատեսական սցենար և ամփոփ տվյալներ (հիմնված նախորդ թեմաների վրա)։
· Ուղղորդում է քննարկումը՝ հարցադրումներով. «Իսկ ինչի՞ մասին է մտածում տնօրինությունը», «Արդյո՞ք աշակերտին հետաքրքիր է ֆինանսական կորուստը»։
· Ընդգծում է, որ տվյալները «չեն խոսում իրենք իրենց փոխարեն», այլ մենք պետք է դրանք ներկայացնենք համատեքստում։
Սովորողի դերը
· Կիրառում է քննադատական մտածողություն՝ լսարանին ըմբռնելու համար։
· Օգտագործում է նախորդ թեմաների գիտելիքները (գրաֆիկներ, վերլուծություն)՝ իր ուղերձը հիմնավորելու համար։
· Պաշտպանում է իր ընտրած հաղորդակցման ռազմավարությունը։
Տնային առաջադրանք (ընտրովի)
· «Տվյալների լրագրող»՝ Գտնել լրատվամիջոցներում մեկ հոդված, որն օգտագործում է տվյալներ։ Գրել կարճ վերլուծություն (1 էջ).
1. Ո՞րն է հոդվածի հիմնական փաստարկը։
2. Ո՞վ է հիմնական լսարանը (շահագրգիռ կողմը)։
3. Ինչպե՞ս է վերնագիրը «շրջանակում» խնդիրը (օրինակ՝ դրակա՞ն, թե՞ բացասական)։
4. Առաջարկել այլընտրանքային վերնագիր՝ մեկ այլ շահագրգիռ կողմի համար։
Ինքնագնահատում՝ «Lego-ի Սանդղակ» (Հմտությունների ինքնագնահատում)
Սովորողները գնահատում են իրենց ունակությունը՝ ըստ 4 հիմնական հմտությունների, որոնք կազմում են տվյալների գրագիտության ցիկլը։
	Հմտություն
	Ինքնագնահատում (1–5)
	Ինչու՞ (հիմնավորում)

	Հավաքում և դասակարգում (թեմա 2, 4)
	1 2 3 4 5
	Որքանո՞վ եմ հեշտությամբ տարբերում որակականն ու քանակականը և ընտրում մեթոդը։

	Վերլուծություն և համեմատում (թեմա 6)
	1 2 3 4 5
	Որքանո՞վ եմ հստակ տարբերում միջինը և մեդիանը և գտնում միտումը։

	Ներկայացում և քննադատություն (թեմա 5, 7)
	1 2 3 4 5
	Որքանո՞վ եմ կարողանում շտկել սխալ գրաֆիկները և գտնել կորելյացիայի ծուղակը։

	Փաստարկում և գործողություն (թեմա 8)
	1 2 3 4 5
	Որքանո՞վ եմ կարողանում հարմարեցնել ուղերձս տարբեր լսարանների համար և սահմանել SMART նպատակ։



Գնահատման թերթիկ (ուսուցչի համար)
Առավելագույն միավոր՝ 15
	Ցուցանիշ
	0 (Չկա)
	1 (Մասնակի)
	2 (Լավ)
	3 (Գերազանց)

	1. Շահագրգիռ կողմերի նույնականացում
	Չի նշում կողմերին:
	Նշում է կողմերին, բայց չի տարբերակում կարիքները:
	Ճիշտ է նշում կողմերին և նրանց հիմնական կարիքները։
	Ճիշտ է նշում կողմերին, կարիքները և նրանց շահերի հնարավոր բախումը։

	2. Ուղերձի հարմարեցում (ֆրեյմինգ)
	Երկու ուղերձն էլ նույնն են (տոնը նույնն է)։
	Փոխում է վերնագիրը, բայց տվյալների շեշտադրումը նույնն է։
	Հաջողությամբ փոխում է շեշտադրումը 2 լսարանի համար (օր.՝ ֆինանսական vs ներգրավման)։
	Իրատեսորեն փոխում է շեշտադրումը և ճիշտ է կիրառում գունային կոդավորումը (թեմա 7)։

	3. SMART առաջարկի ձևակերպում
	Որոշումը անորոշ է («պետք է բարելավել»):
	Ձևակերպված է, բայց բացակայում է 1-2 smart բաղադրիչ։
	Առաջարկը պարունակում է 3-4 smart բաղադրիչ (օր.՝ m և t)։
	Առաջարկը լիարժեք smart է և հավասարակշռում է շահերի բախումը։

	4. Մոդուլի գիտելիքի կիրառում
	Չի օգտագործում նախորդ թեմաների գաղափարները։
	Կիրառում է 1 հասկացություն (օր.՝ գրաֆիկի անուն), բայց առանց բացատրության։
	Կիրառում է 2-3 հասկացություն (օր.՝ մեդիան, y=0, աղբյուր)։
	Անթերի կիրառում է հասկացությունները՝ հիմնավորելով որոշումը տվյալների տեսակներով և ցուցանիշներով։


Սովորողի միավոր՝ ____ / 15

	Որակական դիտարկումներ (ուսուցչի համար)

	Հաղորդակցման որակը՝ Ինչպես է սովորողը վերածել թվերը համոզիչ պատմության։

	Հավասարակշռության զգացում՝ Որքանով է հաջողվել խուսափել չափազանցումներից և պահպանել էթիկան։

	Բարելավման ուղղություններ՝ Ի՞նչ քայլ պետք է անի սովորողը հաջորդ նախագծում։

